Creatiras d’itschal

Translatau tenor in artechel da www.geolino.de.
Robots dat ei quasi dapertut. En fabricas lavuran els vid cadeinas da montascha e sin planets jasters enqueran els aua.
Ils biars robots vesan atgnamein gnanc ora sco quei che nus imaginein els. Els han bratscha liunga per tschaffar e fan lur lavur sco per exempel strubegiar ensemen differentas parts dad in auto en ina fabrica. Robots baghegian ins per levgiar la lavur als carstgauns. Da cheu deriva era il plaid “robota” che munta “lavur” per tschec.
L’emprema gada han ins viu in robot igl onn 1921. Il scribent Karel Capek ha duvrau robots sco survients en in toc da teater. Ord films da Hollywood enconuschein nus robots che semeglian il carstgaun. Vid la construcziun da tals robots humanoids (pia che semeglian il carstgaun) lavuran ils tecnichers gia in mument.
Asimo

Il meglier exempel per in tal robot humanoid ei Asimo dalla firma Honda. El vesa ora sco in carstgaun en in costum d’astronaut, ha in tgierp ed in tgau, combas e bratscha. Asimo sa schizun era ir a pei.

Ir a pei ei grev per in robot; ils biars robots van sin rodas. Asimo sa denton schizun ir da scala si e midar la direcziun enten ir a pei, quei che funcziunass buc aschi bein sin rodas. Egl avegnir duei Asimo anflar ina plazza sco gidonter en biros. Sch’el vegn programmaus endretg sa el semover libramein en casa e sa vegnir duvraus per far pensums da currier.
Asimo ha en el 26 motors; in da quels motors ei responsabels mo per siu det polisch. Aschia sa el tschaffar caussas e schizun dar il maun ad in carstgaun.





Gia avon 20 onns ei igl emprem robot che saveva semover sin duas combas vegnius construius. Quel saveva denton mo ir agradora e quei era mo fetg plaun. 10 onns pli tard eis ei reussiu als tecnichers da costruir robots ch’eran pli sperts. Quels savevan era aunc ir a pei, sch’il plantschiu era buca dil tut ulivs.
Robots gronds

Igl emprem robot humanoid pesava 210 kilos ed haveva ina grondezia da 1.82 meters. Quei robot senumnava P3 ed era igl antecessur dad Asimo che ha ina grondezia da 1.20 meters e peisa 43 kilos. Cun quella grondezia eis el aschi gronds sco in carschiu che sesa. Aschia sa el far pigliar tema negin ed ei aunc adina gronds avunda per tschaffar las caussas che sesanflan el contuorn dil carstgaun. El ei era gronds avunda per arver escha e per stizzar ed envidar la cazzola.

Care-O-Bot

Scienziai dalla Tiaratudestga han construiu in robot che vegn duvraus sco agid el tenercasa. El senumna Care-O-Bot. El sa prender caussas ord la frestgera, arver igl esch, dar aua allas flurs e schizun schubergiar. Ils tecnologs han construiu el cunzun sco agid per glieud pli veglia. El sa far per els lavurs ch’ein stentusas en lur vegliadetgna.
Robots da divertiment

Ultra dils robots humanoids dat ei era aunc robots ch’ein vegni construi per il divertiment e plitost sco termagl. Aibo ei in bien exempel. El ei in animal da casa mecanic; in tgaun pign construius dalla firma Sony. Ad Aibo ston ins buca dar da magliar ed ins sto era buca ir a spass cun el. L’idea dils tecnichers ei stada quella da construir in animal da casa per glieud cun allergias. Pertgei bia glieud ei allergica sin cavels da tgauns e giats ed havess tuttina bugen in animal da casa.
Aibo ha igl avantatg d’haver in tgierp d’itschal, aschia ch’el piarda buc in soli cavegl.
Aibo ei denton dapli che mo in animal da casa. El sa cuorer e tschintschar ed ha schizun ina camera integrada en siu tgierp. Cun sia fatscha electronica muossa el sch’el ei cuntents ni trests. 

Tama, ina gatta ch’ei vegnida construida dalla firma Panasonic semeglia fetg Aibo. Ella reagescha sin carsinadas e miaula bunamein sco in ver gat.
Ni il tgaun i-Cybie che sesgratta sco in ver tgaun davos las ureglias. Per far quei moviment ein 16 motors en siu tgierp necessaris.



Robots san buca patertgar

Schegie ch’ils robots humanoids san far ina massa caussas, vegnan els adina a restar tups. Lur grondezia san ins cumparegliar cun quella d’affons, els san denton insumma buca patertgar ni reagir sco quels.
Asimo e Care-O-Bot san numnadamein mo far quei ch’ils tecnichers han programmau. Els vegnan denton mai a saver decider libramein davart lur moviments sco il carstgaun. Intelligenza ei pia ina caussa ch’ils tecnologs san buca mussar als robots.
